
Raghuvansha by Kalidas Chapter 8

రఘువంశం సర్గః  ౮ కాలిదాసకృతమ్

అథ తస్య వివాహకౌతుకం లలితం బిభ్రత  ఏవ పార్థివః  ।
వసుధామపి హస్తగామినీమకరోదిన్దుమతీమివాపరామ్  ॥౮-౧॥
దురితైరపి  కర్తుమాత్మసాత్ప్రయతన్తే నృపసూనవో హి యత్ ।
తదుపస్థితమగ్రహీదజః   పితురాజ్ఞేతి  న భోగతృష్ణయా  ॥౮-౨॥
అనుభూయ వసిష్ఠసంభృతైః   సలిలైస్తేన   సహాభిషేచనమ్ ।
విశదోచ్ఛ్వసితేన మేదినీ కథయామాస కృతార్థతామివ  ॥౮-౩॥
స బభూవ దురాసదః పరైర్గురుణాఽథర్వవిదా   కృతక్రియః  ।
పవనాగ్నిసమాగమో హ్యయం సహితం బ్రహ్మ  యదస్త్రతేజసా  ॥౮-౪॥
రఘుమేవ నివృత్తయౌవనం తమమన్యన్త నవేశ్వరం ప్రజాః  ।
స హి తస్య న కేవలాం శ్రియం  ప్రతిపేదే  సకలాన్గుణానపి  ॥౮-౫॥
అధికం శుశుభే శుభంయునా ద్వితయేన ద్వయమేవ సంగతమ్ ।
పదమృద్ధమజేన  పైతృకం  వినయేనాస్య నవం చ యౌవనమ్ ॥౮-౬॥
సదయం బుభుజే మహాభుజః సహసోద్వేగమియం వ్రజేదితి  ।
అచిరోపనతాం స మేదినీం నవపాణిగ్రహణాం  వధూమివ ॥౮-౭॥
అహమేవ మతో మహీపతేరితి సర్వః ప్రకృతిష్వచిన్తయత్  ।
ఉదధేరివ నిమ్నగాశతేష్వభవన్నాస్య విమాననా క్వచిత్ ॥౮-౮॥
న ఖరో న చ భూయసా మృదుః పవమానః పృథివీరుహానివ ।
స పురస్కృతమధ్యమక్రమో  నమయామాస నృపాననుద్ధరన్  ॥౮-౯॥
అథ వీక్ష్య రఘుః ప్రతిష్ఠితం   ప్రకృతిష్వాత్మజమాత్మవత్తయా  ।
విషయేషు వినాశధర్మసు త్రిదివస్థేష్వపి   నిఃస్పృహోఽభవత్ ॥౮-౧౦॥
గుణవత్సుతరోపితశ్రియః  పరిణామే హి దిలీపవంశజాః ।
పదవీం తరువల్కవాససాం ప్రయతాః  సంయమినాం ప్రపేదిరే  ॥౮-౧౧॥
తమరణ్యసమాశ్రయోన్ముఖం  శిరసా వేష్టనశోభినా  సుతః ।

పితరం ప్రణిపత్య  పాదయోరపరిత్యాగమయాచతాత్మనః ॥౮-౧౨॥
రఘురశ్రుముఖస్య  తస్య తత్కృతవానీప్సితమాత్మజప్రియః  ।
న తు సర్ప ఇవ త్వచం పునః ప్రతిపేదే  వ్యపవర్జితాం  శ్రియమ్  ॥౮-౧౩॥
స కిలాశ్రమమన్త్యమాశ్రితో   నివసన్నావసథే పురాద్బహిః ।
సముపాస్యత పుత్రభోగ్యయా  స్నుషయేవావికృతేన్ద్రియః  శ్రియా  ॥౮-౧౪॥
ప్రశమస్థితపూర్వపార్థివం    కులమభ్యద్యతనూతనేశ్వరమ్ ।
నభసా నిభృతేన్దునా  తులాముదితార్కేణ సమారురోహ తత్ ॥౮-౧౫॥
యతిపార్థివలిఙ్గధారిణౌ   దదృశాతే రఘురాఘవౌ జనైః  ।
అపవర్గమహోదయార్థయోర్భువమంశావివ   ధర్మయోర్గతౌ  ॥౮-౧౬॥
అజితాధిగమాయ మన్త్రిభిర్యుయుజే  నీతివిశారదైరజః  ।
అనుపాయిపదోపప్రాప్తయే   రఘురాప్తైః  సమియాయయోగిభిః ॥౮-౧౭॥
నృపతిః ప్రకృతీరవేక్షితుం  వ్యవహారాసనమాదదేయువా ।
పరిచేతుముపాంశు ధారణాం కుశపూతం ప్రవయాస్తు  విష్టరమ్  ॥౮-౧౮॥
అనయత్ప్రభుశక్తిసంపదా వశమేకో నృపతీననన్తరాన్ ।
అపరః ప్రణిధానయోగ్యయా  మరుతః పఞ్చ శరీరగోచరాన్ ॥౮-౧౯॥
అకరోదచిరేశ్వరః క్షితౌ ద్విషదారమ్భఫలాని భస్మసాత్ ।
ఇతరో దహనే స్వకర్మణాం వవృతే జ్ఞానమయేన  వహ్నినా ॥౮-౨౦॥
పణబన్ధముఖాన్గుణానజః   షడుపాయుఙ్క్త సమీక్ష్య తత్ఫలమ్ ।
రఘురప్యజయత్గుణత్రయం   ప్రకృతిస్థం   సమలోష్టకాఞ్చనః  ॥౮-౨౧॥
న నవః ప్రభురా  ఫలోదయాత్స్థిరకర్మా  విరరామ కర్మణః ।
న చయోగవిధేర్నవేతరః స్థిరధీరా  పరమాత్మదర్శనాత్ ॥౮-౨౨॥
ఇతి శత్రుషు  చేన్ద్రియేషు  చ ప్రతిషిద్ధప్రసరేషు    జాగ్రతౌ  ।
ప్రసితావుదయాపవర్గయోరుభయీం   సిద్ధిముభావవాపతుః  ॥౮-౨౩॥
అథ కాశ్చిదజవ్యపేక్షయా గమయిత్వా సమదర్శనః సమాః ।
తమసః పరమాపదవ్యయం పురుషంయోగసమాధినా రఘుః ॥౮-౨౪॥
శ్రుతదేహవిసర్జనః   పితుశ్చిరమశ్రూణి  విముచ్య రాఘవః ।
విదధే విధిమస్య నైష్ఠికం   యతిభిః సార్ధమనగ్నిరగ్నిచిత్  ॥౮-౨౫॥

అకరోత్స తదౌర్ధ్వదైహికం   పితృభక్త్యా పితృకార్యకల్పవిత్ ।
న హి తేన పథా తనుత్యజస్తనయావర్జితపిణ్డకాఙ్క్షిణః    ॥౮-౨౬॥
స పరార్ధ్యగతేరశోచ్యతాం  పితురుద్దిశ్య  సదర్థవేదిభిః  ।
శమితాధిరధిజ్యకార్ముకః కృతవానప్రతిశాసనం  జగత్ ॥౮-౨౭॥
క్షితిరిన్దుమతీ  చ భామినీ పతిమాసాద్య తమగ్ర్యపౌరుషమ్  ।
ప్రథమా  బహురత్నసూరభూదపరా వీరమజీజనత్సుతమ్ ॥౮-౨౮॥
దశరశ్మిశతోపమద్యుతిం యశసా దిక్షు దశస్వపి శ్రుతమ్  ।
దశపూర్వరథం యమాఖ్యయా దశకణ్ఠారిగురుం  విదుర్బుధాః ॥౮-౨౯॥
ఋషిదేవగణస్వధాభుజాం శ్రుతయాగప్రసవైః    స పార్థివః  ।
అనృణత్వముపేయివాన్బభౌ పరిధేర్ముక్త ఇవోష్ణదీధితిః  ॥౮-౩౦॥
బలమార్తభయోపశాన్తయే విదుషాం సత్కృతయే బహు శ్రుతమ్  ।
వసు తస్య విభోర్న కేవలం గుణవత్తాపి పరప్రయోజనా  ॥౮-౩౧॥
స కదాచిదవేక్షితప్రజః  సహ దేవ్యా విజహార సుప్రజాః  ।
నగరోపవనే శచీసఖో మరుతాం పాలయితేవ నన్దనే  ॥౮-౩౨॥
అథ రోధసి దక్షిణాదధేః శ్రితగోకర్ణనికేతమీశ్వరమ్   ।
ఉపవీణయితుం యయౌ రవేరుదయావృత్తిపథేన నారదః ॥౮-౩౩॥
కుసుమైర్గ్రథితామపార్థివైః     స్రజమాతోద్యశిరోనివేశితామ్  ।
అహరత్కిల తస్య వేగవానధివాసస్పృహయేవ మారుతః ॥౮-౩౪॥
భ్రమరైః   కుసుమానుసారిభిః పరికీర్ణా పరివాదినీ మునేః ।
దదృశే పవనాపలేపజం సృజతీ బాష్పమివాఞ్జనావిలమ్  ॥౮-౩౫॥
అభిభూయ విభూతిమార్తవీం మధుగన్ధాతిశయేన  వీరుధామ్ ।
నృపతేరమరస్రగాప  సా దయితోరుస్తనకోటిసుస్థితీమ్  ॥౮-౩౬॥
క్షణమాత్రసఖీం  సుజాతయోః స్తనయోస్తామవలోక్య విహ్వలా ।
నిమిమీల నరోత్తమప్రియా  హృతచన్ద్రా  తమసేవ కౌముదీ ॥౮-౩౭॥
వపుషా కరణోజ్ఝితేన  సా నిపతన్తీ పతిమప్యపాతయత్ ।
నను తైలనిషేకబిన్దునా   సహ దీపార్చిరుపైతి  మేదినీమ్ ॥౮-౩౮॥
ఉభయోరపి పార్శ్వవర్తినాం తుములేనార్తరవేణ వేజితాః ।

విహగాః కమలాకరాలయాః సమదుఃఖా ఇవ తత్ర చుక్రుశుః  ॥౮-౩౯॥
నృపతేర్వ్యజనాదిభిస్తమో నునుదే సా తు తథైవ  సంస్థితా  ।
ప్రతికారవిధానమాయుషః  సతి శేషే హి ఫలాయ కల్పతే ॥౮-౪౦॥
ప్రతియోజయితవ్యవల్లకీసమవస్థామథ    సత్త్వవిప్లవాత్  ।
స నినాయ నితాన్తవత్సలః పరిగృహ్యోచితమఙ్కమఙ్గనామ్  ॥౮-౪౧॥
పతిరఙ్కనిషణ్ణయా  తయా కరణాపాయవిభిన్నవర్ణయా  ।
సమలక్ష్యత బిభ్రదావిలాం  మృగలేఖాముషసీవ చన్ద్రమాః  ॥౮-౪౨॥
విలలాప స బాష్పగద్గదం  సహజామప్యపహాయ ధీరతామ్ ।
అభితప్తమయోఽపి మార్దవం  భజతే కైవ  కథా శరీరిషు ॥౮-౪౩॥
కుసుమాన్యపి గాత్రసంగమాత్ప్రభవన్త్యాయురపోహితుం  యది ।
న భవిష్యతి హన్త సాధనం కిమివాన్యత్ప్రహరిష్యతో విధేః ॥౮-౪౪॥
అథవా మృదు వస్తు హింసితుం మృదునైవారభతే  ప్రజాన్తకః  ।
హిమసేకవిపత్తిరత్ర మే నలినీ పూర్వనిదర్శనం మతా ॥౮-౪౫॥
స్రగియం  యది జీవితాపహా హృదయే కిం నిహితా న హన్తి మామ్ ।
విషమప్యమృతం క్వచిద్భవేదమృతం వా విషమీశ్వరేచ్ఛయా ॥౮-౪౬॥
అథవా మమ భాగ్యవిప్లవాదశనిః  కల్పిత ఏవ వేధసా ।
యదనేన తరుర్న పాతితః క్షపితా తద్విటపాశ్రితా  లతా ॥౮-౪౭॥
కృతవత్యసి నావధీరణామపరాద్ధేఽపి  యదా చిరం మయి ।
కథమేకపదే నిరాగసం జనమాభాష్యమిమం న మన్యసే ॥౮-౪౮॥
ధ్రువమస్మి  శఠః శుచిస్మితే విదితః కైతవవత్సలస్తవ  ।
పరలోకమసంనివృత్తయే యదనాపృచ్ఛ్య గతాసి మామితః ॥౮-౪౯॥
దయితాం యది తావదన్వగాద్వినివృత్తం కిమిదం తయా వినా ।
సహతాం హతజీవితం మమ ప్రబలామాత్మకృతేన  వేదనామ్ ॥౮-౫౦॥
సురతశ్రమసంభృతో  ముఖే ధ్రియతే  స్వేదలవోద్గమోఽపి  తే ।
అథ చాస్తమితా త్వమాత్మనా ధిగిమాం దేహభృతామసారతామ్ ॥౮-౫౧॥
మనసాపి న విప్రియం  మయా కృతపూర్వం తవ కిం జహాసి మామ్ ।
నను శబ్దపతిః  క్షితేరహం త్వయి మే భావనిబన్ధనా  రతిః ॥౮-౫౨॥

కుసుమోత్ఖచితాన్వలీభృతశ్చలయన్భృఙ్గరుచస్తవాలకాన్   ।
కరభోరు కరోతి మారుతస్త్వదుపావర్తనశఙ్కి మే మనః ॥౮-౫౩॥
తదపోహితుమర్హసి  ప్రియే  ప్రతిబోధేన  విషాదమాశు మే ।
జ్వలితేన గుహాగతం తమస్తుహినాద్రేరివ  నక్తమోషధిః ॥౮-౫౪॥
ఇదముచ్ఛ్వసితాలకం ముఖం తవ విశ్రాన్తకథం   దునోతి మామ్ ।
నిశి సుప్తమివైకపఙ్కజం  విరతాభ్యన్తరషట్పదస్వనమ్ ॥౮-౫౫॥
శశినం పునరేతి శర్వరీ దయితా ద్వన్ద్వచరం  పతత్రిణమ్  ।
ఇతి తౌ విరహాన్తరక్షమౌ కథమత్యన్తగతా న మాం దహేః ॥౮-౫౬॥
నవపల్లవసంస్తరేఽపి   తే మృదు దూయేత యదఙ్గమర్పితమ్  ।
తదిదం విషహిష్యతే కథం వద వామోరు చితాధిరోహణమ్ ॥౮-౫౭॥
ఇయమప్రతిబోధశాయినీం  రశనా త్వాం ప్రథమా  రహఃసఖీ ।
గతివిభ్రమసాదనీరవా  న శుచా నాను మృతేవ లక్ష్యతే ॥౮-౫౮॥
కలమన్యభృతాసు భాసితం కలహంసీషు మదాలసం గతమ్ ।
పృషతీషు విలోలమీక్షితం పవనాధూతలతాసు విభ్రమాః  ॥౮-౫౯॥
త్రిదివోత్సుకయాప్యవేక్ష్య  మాం నిహితాః సత్యమమీ గుణాస్త్వయా ।
విరహే తవ మే గురువ్యథం హృదయం న త్వవలమ్బితుం క్షమాః ॥౮-౬౦॥
మిథునం పరికల్పితం త్వయా సహకారః ఫలినీ చ నన్విమౌ ।
అవిధాయ వివాహసత్క్రియామనయోర్గమ్యత  ఇత్యసాంప్రతమ్  ॥౮-౬౧॥
కుసుమం కృతదోహదస్త్వయాయదశోకోఽయముదీరయిష్యతి ।
అలకాభరణం కథం ను తత్తవ నేష్యామి నివాపమాల్యతామ్ ॥౮-౬౨॥
స్మరతేవ సశబ్దనూపురం  చరణానుగ్రహమన్యదుర్లభమ్   ।
అమునా కుసుమాశ్రువర్షిణా   త్వమశోకేన సుగాత్రి శోచ్యసే ॥౮-౬౩॥
తవ నిఃశ్వసితానుకారిభిర్బకులైరర్ధచితాం   సమం మయా ।
అసమాప్య విలాసమేఖలాం కిమిదం కిన్నరకణ్ఠి సుప్యతే ॥౮-౬౪॥
సమదుఃఖసుఖః సఖీజనః ప్రతిపచ్చన్ద్రనిభోఽయమాత్మజః   ।
అహమేకరసస్తథాపి తే వ్యవసాయః ప్రతిపత్తినిష్ఠురః   ॥౮-౬౫॥
ధృతిరస్తమితా రతిశ్చ్యుతా విరతం గేయమృతుర్నిరుత్సవః ।
గతమాభరణప్రయోజనం  పరిశూన్యం శయనీయమద్య మే ॥౮-౬౬॥

గృహిణీ సచివః సఖీ మిథః ప్రియశిష్యా  లలితే కలావిధౌ ।
కరుణావిముఖేన మృత్యునా హరతా త్వాం వద కిం న మే హృతమ్ ॥౮-౬౭॥
మదిరాక్షి మదాననార్పితం మధు పీత్వా రసవత్కథం ను మే ।
అనుపాస్యసి బాష్పదూషితం పరలోకోపనతం జలాఞ్జలిమ్  ॥౮-౬౮॥
విభవేఽపి సతి త్వయా వినా సుఖమేతావదజస్య గణ్యతామ్ ।
అహృతస్య విలోభనాన్తరైర్మమ  సర్వే విషయాస్త్వదాశ్రయాః  ॥౮-౬౯॥
విలపన్నితి కోసలాధిపః కరుణార్థగ్రథితం   ప్రియాం  ప్రతి  ।
అకరోత్పృథివీరుహానపి స్రుతశాఖారసబాష్పదూషితాన్  ॥౮-౭౦॥
అథ తస్య కథంచిదఙ్కతః స్వజనస్తామపనీయ సున్దరీమ్  ।
విససర్జ తదన్త్యమణ్డనామనలాయాగురుచన్దనైధసే    ॥౮-౭౧॥
ప్రమదామను  సంస్థితః  శుచా నృపతిః సన్నితి వాచ్యదర్శనాత్ ।
న చకార శరీరమగ్నిసాత్సహ దేవ్యా న తు జీవితాశయా ॥౮-౭౨॥
అథ తేన దశాహతః పరే గుణశేషామపదిశ్య భామినీమ్ ।
విదుషా విధయో మహర్ద్ధయః  పుర ఏవోపవనే సమాపితాః ॥౮-౭౩॥
స వివేశ పురీం తయా వినా క్షణదాపాయశశాఙ్కదర్శనః ।
పరివాహమివావలోకయన్స్వశుచః పౌరవధూముఖాశ్రుషు  ॥౮-౭౪॥
అథ తం సవనాయ దీక్షితః ప్రణిధానాద్గురురాశ్రమస్థితః     ।
అభిషఙ్గజడం  విజజ్ఞివానితి  శిష్యేణ కిలాన్వబోధయత్ ॥౮-౭౫॥
అసమాప్తవిధిర్యతో మునిస్తవ విద్వానపి తాపకారణమ్ ।
న భవన్తముపస్థితః  స్వయం ప్రకృతౌ  స్థాపయితుం  పథశ్చ్యుతమ్ ॥౮-౭౬॥
మయి తస్య సువృత్త వర్తతే  లఘుసందేశపదా సరస్వతీ ।
శ్రుణు  విశ్రుతసత్త్వసార  తాం హృది చైనామపధాతుమర్హసి   ॥౮-౭౭॥
పురుషస్య పదేష్వజన్మనః సమతీతం చ భవచ్చ భావి చ ।
స హి నిష్ప్రతిఘేన చక్షుషా త్రితయం  జ్ఞానమయేన  పశ్యతి ॥౮-౭౮॥
చరతః కిల దుశ్చరం తపస్తృణబిన్దోః  పరిశఙ్కితః పురా ।
ప్రజిఘాయ  సమాధిభేదినీం హరిరస్మై  హరిణీం సురాఙ్గనామ్  ॥౮-౭౯॥

స తపఃప్రతిబన్ధమన్యునా   ప్రముఖావిష్కృతచారువిభ్రమమ్   ।
అశపద్భవ మానుషీతి తాం శమవేలాప్రలయోర్మిణా  భువి ॥౮-౮౦॥
భగవన్పరవానయం జనః ప్రతికూలాచరితం  క్షమస్వ మే ।
ఇతి చోపనతాం క్షితిస్పృశం కృతవానా సురపుష్పదర్శనాత్ ॥౮-౮౧॥
క్రథకైశికవంశసంభవా   తవ భూత్వా మహిషీ చిరాయ సా ।
ఉపలబ్ధవతీ  దివశ్చ్యుతం వివశా శాపనివృత్తికారణమ్ ॥౮-౮౨॥
తదలం తదపాయచిన్తయా విపదుత్పత్తిమతాముపస్థితా  ।
వసుధేయమవేక్ష్యతాం త్వయా వసుమత్యా హి నృపాః కలత్రిణః  ॥౮-౮౩॥
ఉదయే మదవాచ్యముజ్ఝతా  శ్రుతమావిష్కృతమాత్మవత్త్వయా  ।
మనసస్తదుపస్థితే  జ్వరే పునరక్లీబతయా  ప్రకాశ్యతామ్  ॥౮-౮౪॥
రుదతా కుత ఏవ సా పునర్భవతా నానుమృతాపి లభ్యతే ।
పరలోకజుషాం స్వకర్మభిర్గతయో  భిన్నపథా హి దేహినామ్ ॥౮-౮౫॥
అపశోకమనాః కుటుమ్బినీమనుగృహ్ణీష్వ  నివాపదత్తిభిః ।
స్వజనాశ్రు కిలాతిసంతతం దహతి ప్రేతమితి  ప్రచక్షతే  ॥౮-౮౬॥
మరణం ప్రకృతిః  శరీరిణాం వికృతిర్జీవితముచ్యతే  బుధైః  ।
క్షణమప్యవతిష్ఠతే  శ్వసన్యది జన్తుర్నను లాభవానసౌ ॥౮-౮౭॥
అవగచ్ఛతి మూఢచేతనః ప్రియనాశం  హృది శల్యమర్పితమ్ ।
స్థిరధీస్తు  తదేవ మన్యతే కుశలద్వారతయా సముద్ధృతమ్  ॥౮-౮౮॥
స్వశరీరశరీరిణావపి శ్రుతసంయోగవిపర్యయౌ యదా ।
విరహః కిమివానుతాపయేద్వద బాహ్యైర్విషయైర్విపశ్చితమ్   ॥౮-౮౯॥
న పృథగ్జనవచ్ఛుచో  వశం వశినాముత్తమ గన్తుమర్హసి  ।
ద్రుమసానుమతాం  కిమన్తరం యది వాయౌ ద్వితయేఽపి తే చలాః ॥౮-౯౦॥
స తథేతి వినేతురుదారమతేః ప్రతిగౄహ్య  వచో విససర్జ మునిమ్ ।
తదలబ్ధపదం  హృది శోకఘనే ప్రతియాతమివాన్తికమస్య  గురోః ॥౮-౯౧॥
తేనాష్టౌ పరిగమితాః సమాః కథంచిద్బాలత్వాదవితథసూనృతేన సూనోః ।
సాదృశ్యప్రతికృతిదర్శనైః   ప్రియాయాః  స్వప్నేషు క్షణికసమాగమోత్సవైశ్చ  ॥ ౮-

౯౨॥

రఘువంశం సర్గః  ౮ కాలిదాసకృతమ్

తస్య ప్రసహ్య  హృదయం కిల శోకశఙ్కుః
ప్లక్షప్రరోహ   ఇవ సౌధతలం బిభేద ।
ప్రాణాన్తహేతుమపి  తం భిషజామసాధ్యం
లాభం ప్రియానుగమనే  త్వరయా స మేనే ॥౮-౯౩॥
సమ్యగ్వినీతమథ వర్మహరం కుమార-
మాదిశ్య రక్షణవిధౌ విధివత్ప్రజానామ్ ।
రోగోపసృష్టతనుదుర్వసతిం  ముముక్షుః
ప్రాయోపవేశనమతిర్నృపతిర్బభూవ  ॥౮-౯౪॥
తీర్థే తోయవ్యతికరభవే జహ్నుకన్యాసరయ్వో-
ర్దేహత్యాగాదమరగణనాలేఖ్యమాసాద్య  సద్యః ।
పూర్వాకారాధికతరరుచా సంగతః కాన్తయాసౌ
లీలాగారేష్వరమత పునర్నన్దనాభ్యన్తరేషు  ॥౮-౯౫॥
ఇతి శ్రీరఘువంశే  మహాకావ్యే కవిశ్రీకాలిదాస -
కృతావజవిలాపో నామాష్టమః  సర్గః  ॥

Encoded and Proofread by Arvind Kolhatkar akolhatkar at rogers.com

Raghuvansha by Kalidas Chapter 8

pdf was typeset on March 24, 2024

Please send corrections to sanskrit@cheerful.com

8 sanskritdocuments.org


	Document Information
	Document Text
	Document Credits

